
Faruk Taslidža

USPON I PAD OSMANSKE GABELE

Sažetak: U radu se govori o položaju i razvoju Gabele na Neretvi 
pod osmanskom vlašću. To je razdoblje u toku kojeg Gabela, kao dio 
Hercegovačkog sandžaka, stiče status grada (kasabe), središta kadiluka 
i vojnog centra sa ustrojenom kapetanijom. Ukazano je na kontinuitet 
tog mjesta sa srednjovjekovnom Drijevom. U fokusu je privredni život, 
prije svega značaj neretvanske skele. Naglašena je opća važnost trgovine 
solju u kojoj su dominirali Dubrovčani. Prate se uslovi poslovanja u 
Gabeli kojoj su gravitirali privrednici iz šireg zaleđa. Dat je osvrt i na 
mletačko osvajanje gabelske tvrđave (Čitluk) ostvareno u junu 1694. 
godine za vrijeme Morejskog rata (1684-1699).
Ključne riječi:  Drijeva, Gabela, Osmanlije, trgovina, skela, so, emin, 
Dubrovčani, Mlečani, providur, Morejski rat

U donjem toku rijeke Neretve u srednjem vijeku egzistiralo je vrlo živo 
trgovište Drijeva, koje je u latinskim izvorima poznato kao forum Narenti 
ili samo Narentum. Zahvaljujući povoljnom geografskom položaju, Drijeva 
је tada imala izuzetan značaj za privredni život  bosanske države. Tu su 
proizvođači s kopna nudili poljoprivredne i proizvode bosanskog rudarstva 
(olovo i srebro), dok su morem stizali so, ulje, vino, tkanine i drugo. Osim 
trgovine, razvijeno je bilo i zanatstvo. Naročito važnu poslovnu ulogu u 
Drijevima imali su Dubrovčani koji su bili nosioci trgovine solju.1 Prihodi 

1	  Trgovište je ime dobilo po staroslavenskoj riječi za lađu (drijevo). Srednjovjekovna Drijeva 
je bila raštrkano naselje bez utvrđenja koje je pod vlast bosanskog bana Stjepana II došlo 
oko 1326. godine. (Тошић 1987: 24, 28, 47, 279)

od zakupa drijevske carine bili su prilično visoki, a prema ustaljenom 
redu su pripadali krupnoj bosanskoj vlasteli. Poznato je da tim prostorom 
sredinom XV stoljeća gospodari herceg Stjepan Vukčić Kosača (1435-1466) 
koji uporno nastoji povećati cijenu zakupa carine. Zbog toga je često dolazio 
u sukob s Dubrovčanima. (Ћирковић 1964: 35-39, 129-131; Ковачевић-
Којић 1978: 123) Kosača je od 1439. godine preuzeo kompletnu carinu. Do 
tada je kontrolisao polovinu, a druga polovina prihoda od carine pripadala je 
Pavlovićima i Radivojevićima. (Динић 1938: 134)   

U ljeto 1465. godine Osmanlije u značajnoj mjeri osvajaju i južna 
područja već razbijene Bosanske kraljevine. Otpor im pokušavaju pružiti Ugri 
i Mlečani, udruženi u ne baš čvrst savez. U takvim okolnostima, uz saglasnost 
još uvijek aktivnog hercega Stjepana i dijela humske vlastele, Venecija do 
kraja iste godine zaposjeda Krajinu-teritorij između Neretve i Cetine. Velikaši 
iz humske porodice Vlatković ponudili su vjernost mletačkim vlastima, te 
pored ostalog, i ustupanje 2/3 prihoda sa drijevske carine.2 Kao odgovor na 
mletačku inicijativu, ugarski kralj u dolinu Neretve šalje 5000 svojih vojnika. 
Oni preuzimaju i drijevski trg koji ubrzo biva prepušten braći Vlatkovićima. 
Međutim, zbog stalne ratne opasnosti, Drijeva u to doba gubi ekonomski značaj. 
Osmanski pritisak sve je jači, tako da u novembru 1468. godine dubrovačka 
Vlada započinje pregovore sa stanovnicima Drijeva u vezi njihove evakuacije 
u utvrđeni Ston. Već sredinom 1471. godine Vlatkovići su prisiljeni na izvjesnu 
nagodbu sa prvim hercegovačkim sandžakbegom Hamzom po pitanju 
drijevske carine. Očito je da tada drijevski trg nije ni mogao funkcionisati bez 
saglasnosti Osmanlija. Situacija je dodatno zakomplicirana kada spomenuti 
sandžakbeg u septembru iste godine, slamajući otpor Ugara, zauzima stratešku 
tvrđavu Počitelj na Neretvi. (Zilić 2014: 122, 130, 135) Bez dileme, do popisa 
Hercegovačkog sandžaka sprovedenog od 1475. do 1477. godine i Drijeva su 
se našla u potpunom osmanskom posjedu.3 

2	 Vlatkovići su humska vlastela koja je držala posjede i utvrde (Vratar) zapadno od donjeg 
toka Neretve. Njihov siziren herceg Stjepan Kosača im 1456. godine zbog nevjere oduzima 
baštine. Od bosanskog kralja Tomaša dobivaju nove posjede u zapadnoj Bosni sa sjedištem 
u Livnu. Nakon hercegove smrti (1466), uz pomoć Ugra, Vlatkovići se uspijevaju vratiti na 
svoje stare baštine, te sa novih pozicija nastavljaju borbu protiv Osmanlija. (Zilić 2014: 105-
139) 

3	 Riječ je o Poimeničnom popisu sandžaka vilajeta Hercegovina za koji je 1985. godine 
uvod, prevod, napomene i registre priredio Ahmed S. Aličić.  Godine 1477. spominje se 
osmanska nahija Luka, identična sa istoimenom starom župom Luka, koja je obuhvatala 
prostor u donjem toku Neretve ispod Počitelja. Jasno je naznačeno da je tada središte nahije 

Naravno da su i novi gospodari Hercegovine nastojali maksimalno 
iskoristiti ekonomski potencijal Drijeva. I u izmijenjenim društvenim prilikama 
nastavljen je razvoj tog trgovišta, u početku pod pravnom jurisdikcijom 
nevesinjskog kadije. Tako nastaje osmanska Gabela koja je u historijskom 
kontinuitetu sa srednjovjekovnom Drijevom. Protezala se između poznate 
Tersane i sela Višići. Već u XVI stoljeću prilično je perspektivna sa dosta 
poslovnih objekata. Značajno je i urbanizirana, a bitan doprinos tom procesu 
dao je i poznati mostarski vakif Ćejvan-ćehaja. O značaju Gabele govori i 
činjenica da se u njenoj urbanoj zoni nalazilo i nekoliko džamija, među kojim 
su i one izgrađene kao zadužbine sultana Sulejmana Kanunija (1520-1566) i 
velikog vezira Rustem-paše (1544-1561).4 Ne slučajno, tu je formirano i sjedište 
posebnog kadiluka pod nazivom  Gabela ili Neretva.5

Osmanska Gabela zadržava trgovački značaj, ali postaje  i vojno 
odbrambeni centar cijele donje Neretve. U cilju zaštite naselja i neretvanske 
skele, Osmanlije su tokom prve polovine XVI stoljeća (do 1549) izgradili 
tvrdi gabelski grad Sed-i islam (Bedem islama). Nalazio se na dominantnom 
uzvišenju oko 150 metara zapadno od Neretve. To je utvrđenje po nalogu 
sultana Ibrahima (1640-1648) polovinom XVII stoljeća pojačano i bitno 
prošireno dogradnjom tzv. novog grada (Zelenika 2004: 96-100). Osim toga, 
u isto vrijeme zaštiti Gabele doprinosilo je i više vojnih objekata u širem 
okruženju. Na lijevoj obali Neretve bile su to kule na Krupi (kod ušća Krupe u 
Neretvu) i Tersani (300 m od grada), a na desnoj utvrđenje na Avali (oko 700 
m zapadno od grada), utvrđenje Đerzelez (300 m od Avale) i kula u Strugama 
(2,5 km sjeverno od Gabele). (Zelenika 2004: 129-137). Uz navedeno, treba 
dodati i činjenicu da je u Gabeli već u toku XVI stoljeća (do 1561)  ustrojena i 
kapetanija kao posebna vojno-teritorijalna jedinica pod komandom gabelskog 
(neretvanskog) kapetana. (Kreševljaković 1953: 136-137)

I pored očito solidnog fortifikacijskog sistema i vojne zaštite, Gabela 
sa širim okruženjem od početka XVII stoljeća trpi nerijetke pljačkaške 
prepade senjskih i drugih uskoka. Tako iz teksta jednog fermana saznajemo 

Luka  Gabela, odnsosno stara Drijeva. Vidi: Šabanović 1959: 163; Атанасовски 1979: 123; 
Zelenika 2004: 35-36.   

4	 Uslijed promjena u toku rijeke Neretve i plavljenja doline, dio nekadašnje gabelske kasabe 
našao se pod vodom gdje se i danas može vidjeti. Uspomena na Tersanu, zapravo staru 
Gabelu, sačuvala se u narodnoj pjesmi koja glasi: Od Tersane do sela Višića/ Sedamdeset i 
sedam ćilita/sve mog babe Nube Hasan-age. O tome: Hasandedić 2017: 118-125.  

5	 Gabelski kadiluk spominje se 1598. godine (Šabanović 1959: 195).

da su uskoci 1606. godine popalili Gabelu, Počitelj i još neka obližnja mjesta. 
Nakon toga su odgovorni ljudi sandžaka, pod izgovorom da su u potjeri za 
uskocima, vršili upade i u sela Dubrovačke republike. A to je, kako se navodi 
u spomenutom fermanu, bilo suprotno odredbama sultanove ahdname koju 
posjeduju Dubrovčani.6 

Zbog opće nesigurnosti u donjem toku Neretve, sultanovi su podanici 
iz Hercegovine za prekomorski transport svoje robe unajmljivali ‘’kršćanske 
brodove’’. Međutim, i ti su brodovi presretani i pljačkani pod izgovorom da 
prenose nevjerničko dobro. Plovidba je širom Jadrana postajala itekako rizična. 
Žalbe oštećenih osmanskih trgovaca upućivane u Veneciju nisu imali naročitog 
efekta, jer se Mlečani nisu smatrali odgovornim za jadranske pirate. Sultan 
je u cilju rješavanja tog problema bio spreman poslati osmansku vojnu flotu, 
ali su Mlečani takvu pomoć redovno odbijali uz obrazloženje da je očuvanje 
sigurnosti na Jadranu njihov zadatak. (Pia Pedani 2008: 161)7 U biti, mletačka 
vlada se prema uskocima ponašala ambivalentno. U uvjetima osmanske 
ratne opasnosti opisivala ih je kao bellisima gente, a nakon toga, kada uskočki 
poduhvati Veneciji više nisu donosili prednost, smatrala ih je lošim ljudima i 
opasnim pljačkašima.8 Treba dodati da su sigurnost plovidbe na Jadranu u to 
doba ugrožavali i afrički pirati (Maghreb levends) kojim se nerijetko pridružuju 
i pirati iz Drača, Ulcinja, sa Peloponeza i drugih osmanskih luka. Uz sve to, 
cjelokupnu situaciju je otežavalo destruktivno djelovanje raznih lokalnih 
autoriteta koji su zarad vlastitog interesa piratima pružali utočište, hranu i 
tržište za prodaju nelegalno stečene robe i robova. 9 

Osmanlije su na Neretvi morale formirati čitav mobilni sistem zadužen 
za osiguravanje plovne komunikacije i trgovaca koji su se njome kretali. 
Trgovačke lađe išle su Neretvom sjeverno prema Počitelju ili južno sve do 
mora. Za prevoz putnika i raznorazne robe (prije svega bosanskog voska i 
raznih vrsta koža) uzvodno i nizvodno od Gabele, još od druge polovine XVI 

6	 Ferman je zapravo izdat nakon žalbe (arza) Dubrovčana, te Visoka Porta na taj način staje 
u njihovu zaštitu, jer oni očito nisu bili odgovorni za uskočka zlodjela. Gazi Husrev-begova 
biblioteka, Sarajevo, Knjiga 19, Muhimme defter, 86, 124/II, 742/I, 1014/1606. Detaljnije o 
uskočkim napadima na ušću Neretve: Храбак 2003: 372-402.

7	 I prema Židovima, kao i prema Turcima, uskoci su se ponašali na isti način. Pljačkali su 
njihove trgovačke brodove i zahtijevali visoku otkupninu da ih puste na slobodu. O tome: 
Wendy Bracewell 1997: 160.

8	 Zbog toga su uskoci, osim osmanskih, napadali i jedrenjake pod mletačkom zastavom. To 
su radili u korist habsburške vlade ili za vlastito dobro. O tome: Fabijanec 2012: 59.

9	 O tome: M. P. Pedani 2008, isto; Vinaver, 1952. 

stoljeća najviše je korištena posebna vrsta jedrenjaka pod nazivom marcilijana. 
Riječ je o trgovačkom brodu četvrtaste krme s jakim pramcem ovalnog oblika. 
Bio je manji od dubrovačkog galijuna, a imao je tri jarbola i na pramcu kosnik. 
U XVII stoljeću marcilijana (marsilijana) je često upotrebljavana za transport 
ljudi i roba po Jadranskom moru, ponajviše od strane mletačkih pomorskih 
trgovaca. (Luetić 1983: 62) Općenito, slaba tačka trgovačke skele na Neretvi bio 
je nizak vodostaj rijeke, pa se često moralo čekati da on poraste kako bi pristali 
veći brodovi. Također, ozbiljan problem Gabele još od srednjeg vijeka bila je 
raširenost zarazne bolesti - malarije (neretvanske bolesti), kojoj je pogodovalo 
močvarno tlo u okruženju. To je i bilo stanište komaraca koji su  prenosili 
spomenutu bolest. (Zelenika 2004: 81-83) 

Po svemu sudeći, u osmanskoj Gabeli su izrađivane i popravljane 
trgovačke lađe. Postojalo je, dakle, izvjesno brodogradilište (Tersana) gdje 
su djelovale zanatlije osposobljene za spomenutu vrstu posla. Na to ukazuje 
i pismo koje je mostarski muftija Ali ef. 1638. godine uputio dubrovačkom 
knezu i vlasteli. U njemu se, između ostalog, spominje opravka lađa u 
Gabeli. Ubrzo nakon toga, izvjesni Hasan Šahin također se pismeno obraća 
dubrovačkom knezu s molbom da mu pošalje majstora koji bi u Gabeli bio 
angažiran na izradi jedne velike lađe. (Smoljan 1996: 105) Ipak, kao što je već 
naznačeno, hercegovački trgovci su za prekomorsku trgovinu iz sigurnosnih 
razloga koristili usluge stranih, odnosno iznajmljenih brodova.10

Gabela je privlačila poduzetnike iz zaleđa koji su tu nabavljali so, a 
nudili vunu, kožu, vosak i druge proizvode. Tu su robu najčešće  kupovali i 
dalje preprodavali  Dubrovčani. Otežavajuća okolnost za trgovačko poslovanje 
u Gabeli i njenoj okolini bilo je izlijevanje rijeke Neretve iz svoga korita. 
Uslijed te prirodne nepogode devastirani su bili putevi do tržnice, što je 
putnicima stvaralo velike neugodnosti. U tim okolnostima obustavljan je 
rad skele, pa je i Osmanska država trpjela znatnu štetu. Puteve je trebalo 
kontinuirano održavati, a po potrebi i sanirati. Tu su obavezu, ulažući trud i 
vlastita sredstva, preuzimali sultanovi podanici iz sjevernijih hercegovačkih 
sela Kručevića i Šurmanaca. Naravno, sve je to uvažavano na Visokoj Porti, te i 
stimulisano izdavanjem posebne muafname kojom su stanovnici spomenutih 
sela oslobođeni svih poreza i nameta potraživanih od strane hercegovačkog 

10	 Uglavnom su to bili dubrovački brodovi kojim su hercegovački trgovci, naročito Mostarci, 
sa svojim kožama  plovili prema lukama na zapadnoj obali Jadrana. Najčešće je to bila 
Ankona, koja je u XVII stoljeću i bila poznata kao luka kože. O toj izvoznoj trgovini: 
Храбак 2009: 356-394. 

sandžakbega. Ista privilegija potvrđena je i sultanovim fermanom iz maja 
1632. godine. (Mujić 1987: 102)

U jednom historijskom izvoru iz prve polovine XVII stoljeća navodi 
se: Gabela je grad, okružen zidom...S jedne strane, tj. od istoka, nalaze se kuće 
trgovaca i magazini soli dubrovačke, to je mjesto trgovačko. Na sjeverozapadu je 
tvrđava i varoš poviše brijega, koji se zove Čitluk. Usred ušća (amezza la bocca) 
je jedna utvrda sa kulom za stražu od 10 vojnika (kula na Tersani). Osoba ima 
po novom popisu u gradu, varoši i kaštelu svega 300. Tu je rezidencija kadije, 
a kapetan zapovijeda mjestom. Ima malo sela i prilično su udaljena od grada. 
(Rački 1882: 176) 

U poznoj fazi osmansko-mletačkog Kandijskog rata (1665) dolinom 
Neretve prošao je i znameniti osmanski putopisac Evlija Čelebi. On primjećuje 
da je Gabela mali grad, ali da ima značajno trgovačko pristanište (bender 
iskelesi) i trg (pazar). U njenoj kasabi je zabilježio 150 pločom pokrivenih 
kuća, 3 džamije, jednu tekiju, 2 hana i oko 30 dućana. Za stanovnike Gabele 
spomenuti putopisac kaže da se odijevaju kao i ostali krajišnici, da uvijek nose 
oružje i da govore bosanskim jezikom. Spominje i Dubrovčane koji i dalje 
u Gabelu lađama dovoze so, a na ime toga  plaćaju carinu osmanskom tuz 
eminu. (Čelebi 1973: 465-467) Ipak, u to su vrijeme mnogi razvojni procesi 
u donjoj Neretvi definitivno bili prekinuti. Protok ljudi i dobara kroz Gabelu 
umnogome je bio reduciran, a stanovništvo uslijed ratnih dejstava fokusirano 
na golo preživljavanje. Može se reći da već sa okončanjem klasičnog osmanskog 
doba u Gabeli započinje opća dekadencija kao i brojni nagovještaji  potpune 
katastrofe koja će doći pred kraj XVII stoljeća.        

*

Neretvanska skela u Gabeli dugo je bila na glasu kao mjesto redovne 
prodaje soli.11 Monopol u tom poslu, uz blagoslov sultana, kontinuirano su 
uživali Dubrovčani. Ipak, od sredine XVI stoljeća koncesiju za prodaju soli 
u Gabeli dobili su i Mlečani. Uslov je bio da se so dovozi iz stranih solana 

11	 Riječ skela došla je iz talijanskog jezika, a u osmansko-turskom jeziku je dobila oblik iskele. 
Pod tim pojmom  podrazumijeva se dio luke kroz koji je prolazila roba s osmanske teritorije 
i upućivala se roba namijenjena osmanskim trgovcima. Tu su ubirane i carine kao važan 
izvor državnih prihoda. Za taj posao odgovaran je bio poseban osmanski službenik (emin), 
koji je nosio titulu age. Poslovanje emina nadzirali su viši carinski kotrolori koji su se zvali 
naziri. Oni su bili u prilici da uz saglasnost bosanskog Divana prihode od skele uzimaju u 
jednogodišnji zakup.  O tome: Traljić 1962: 342.

i prodaje tek onda kada Dubrovčani rasprodaju svoju. Naravno, mletački 
dobavljač dužan je bio svakih šest mjeseci podnositi račun eminu neretvanske 
skele. 12

 U početnom periodu osmanske uprave Dubrovčani su od ukupnog 
prihoda ostvarenog prodajom soli u Gabeli jednu polovinu ustupali carskoj 
osmanskoj blagajni. Kasnije su, na osnovu poskupljenja u procesu proizvodnje 
i dopreme soli, od Visoke Porte tražili pravo na 2/3 od ostvarenog prihoda. 
Nakon određenih provjera i ustaljene procedure, iz Istanbula je u martu 1559. 
godine konačno naređeno da ubuduće od 10 akči 1 akča ide za troškove, 3 
akče carskoj miriji, a 6 akči dubrovačkoj vlasteli. 13  Tome su se, pod parolom 
zaštite državnog interesa, bezuspješno protivile lokalne gabelske vlasti. U 
svakom slučaju, novi princip prodaje soli na Neretvi zadržao se i početkom 
XVII stoljeća. Potvrdu tome nalazimo u fermanu iz 1612. godine upućenom 
kadijama Nevesinja i Mostara u kojem se jasno naređuje da Dubrovčani u 
državnu blagajnu treba da uplaćuju samo 1/3 od ukupne vrijednosti prodane 
soli.14 Osmanska elita u Gabeli s tim se teško mirila, ali se na koncu morala 
zadovoljiti ustupkom da svoje potraživanje podmiri prije nego što Dubrovčani 
i dođu do planirane zarade.     

Da bi zadovoljila potrebe stočarske Hercegovine, dubrovačka Vlada je 
dopremala velike količine soli i iz južne Italije. Ipak, nije sve išlo glatko, što 
potvrđuje čitav niz primjera. Izvori npr. bilježe slučaj pljačke dubrovačkih 
trgovaca od strane neretvanskih vojnika 1614. godine. Zatim, poznato je da 
su dubrovačko skladište soli u Gabeli zaposjedali osmanski službenici 1628. 
i 1634. godine. (Miović 2005: 99) U toku 1634. godine Dubrovčani su se u 
više navrata žalili lokalnom kadiji da im dizdar tvrđave Norin - Sulejman-
aga čini razna nasilja. On im je bez carskog odobrenja uzimao od svake lađe 
po 40 oka soli. Istom prilikom pritužbe su upućene i na gabelskog kapetana 
Ahmeda i njegove vojnike.15 Zbog tih i sličnih problema, Dubrovčani su se 
morali obraćati i bosanskom Divanu. Poznata je npr. bujuruldija valije Deli 
Husejn-paše iz 1642. godine kojom gabelskome kadiji naređuju da se stavi u 

12	 Već u to doba između Mlečana i Dubrovčana započela su oštra nadmetanja i sukobi oko 
prodaje soli na neretvanskoj skeli.  O tome:  Handžić 1961: 119.

13	 Dugo je u Bosni postojala jedna vrsta otpora spomenutoj odluci Visoke Porte iz 1559. 
godine. Međutim, ona je potvrđena i novim fermanom iz 1588. godine u kojem je naglašeno 
da se ne mijenja carska odredba donesena prije skoro 30 godina kojom je uspostavljen princip 
trećine, te da se Dubrovčani tim pitanjem više ne uznemiravaju… Handžić 1961: 122, 134.

14	 Arhiv HNK, Mostar, OZ-DK, 11/538, 1021. (1612. god), muharem 21-30.
15	 Arhiv HNK, Mostar, OZ-DK, 14/666, 1044. (1634. god), muharem 11-20.

zaštitu dubrovačkih prodavača soli.16 Koliki je bio stvarni efekat takvih naredbi 
ostaje otvoreno pitanje.

Poteškoće su Dubrovčani u Gabeli imali i s Mlečanima koji su im u više 
navrata (1634/35) napadali brodove, uništavali robu i zaposjedali skladište 
soli. Želeći pod svaku cijenu nadmašiti poslovnu konkurenciju, Mlečani su 
osmanske carinike nerijetko poticali da barem privremeno obustave prodaju 
dubrovačke soli. (Miović 2005: 100)  Očito da je tada malo kome u Gabeli bilo 
stalo do sklada poslovne etičnosti i profitabilnosti. 

U Gabeli su Dubrovčani so prodavali po mjeri, tj. spudu, što je po 
osmanskom računanju iznosilo 42 oke (muzur).17 Prodaju je uz dubrovačkog 
plemića nadgledao i osmanski nazir ili njegov povjerenik (emin), a o svemu je 
vođena dvojna evidencija. Koncem XVI stoljeća cijena spuda soli bila je 15 akči, 
ali je uslijed općeg poskupljenja ubrzo iznosila preko 30 akči.18 Imamo podatak 
iz 1640. godine da je cijena soli po muzuru dosegnula iznos od 55 akči.19 Ubrzo 
je (1641) lokalni kadija naredio naziru (tj. zakupniku) gabelske mukate da se 
so ne smije prodavati skuplje od 40 akči.20 Jesu li se, i do kada, Dubrovčani toga 
pridržavali, nije nam poznato. Ali, sigurno je da je na gabelskoj tržnici bivalo i 
raznih poslovnih manipulacija. Sultanovi podanici su smatrali da se u trgovini 
potcjenjuje osmanski novac. Također, Dubrovčani su (a i Mlečani) pokušavali 
smanjiti veličinu muzura sa 42 na 35 ili 33 oke. U vezi sa tim, u fermanu iz juna 
1620. godine upućenom bosanskom valiji i gabelskom kadiji, pored ostalog, 
stoji: Izvijestio nas je bosanski defterdar Derviš da u Gabeli, koja pripada 

16	 Istom bujruldijom bosanskog valije naređeno je da u gabelskoj trgovini kao platežno 
sredstvo i dalje služe akče, groši i zlatnici. Arhiv HNK, Mostar, OZ-DK, 12/593, 1052. 
(1642. god), ševal 12.

17	 Muzur je iznosio malo manje od 54 kilograma.
18	 Miović 2005: 98. Osmanska država je tada bila pogođena visokom inflacijom i finansijskim 

teškoćama. Od ranije započeta devalvacija domaćeg novca dobivala je drastične razmjere. 
U opticaj su stavljane različite vrste akči koje su gubile i do 50% svog srebrenog sadržaja. O 
tome: Pamuk 1997: 960-967.

19	 Državni arhiv u Dubrovniku (DAD), AT B 89/4a.
20	 Arhiv HNK, Mostar, OZ DK, 15/718, 1051. (1641. god) safer 15. Zakupnici državnih 

prihoda od skele pogođenu sumu plaćali su paušalno. Zakupljeni prihodi zvali su se mukata. 
Cijena jednogodišnjeg zakupa prihoda od skele (ili nekog drugog državnog prihoda) bila 
je, dakle, unaprijed određena. Novčani iznos ostvaren na ovaj način označavan je arapskom 
riječju mukata’a, što znači ono što je odsječeno. Zbog toga su, ne samo cijena zakupa, već 
i zakupljeno dobro, označavani izrazom mukata. Sistemom mukate država je na zakupce 
prenosila sva prava koja su joj pripadala na zakupljenom posjedu. Prema tome, zakupci su 
imali pravo ne samo da ubiru određene prihode, nego i da vrše upravno-policijsku vlast na 
zakupljenim dobrima. O tome: Sućeska 1965: 44.          

bosanskom defterdaru, dolaze Dubrovčani i Mlečani, te prodaju so. Premda 
od davnina muzur soli iznosi 42 oke, neki, protivno starom običaju, prodaju so 
manjom mjerom, i time čine nepravdu. Kako se traži naredba da se u ovom 
pitanju mora pridržavati stare prakse i običaja, to naređujem da se Dubrovčani 
i Mlečani, pri prodaji soli imaju pridržavati mjere koja po starom običaju 
važe 42 oke. Neka se spriječe u prodaji oni koji protivno zakonu i ustaljenom 
običaju postupaju, i neka se dobro čuvaju oni koji protivno mojoj naredbi čine. 21 
Naravno, i Dubrovčani su imali svoje probleme i pritužbe. Pored ostalog, žalili 
su se da su pri kuporodaji primorani primati novac čiji je opticaj u Osmanskoj 
državi bio zabranjen.

Redovna prodaja soli na neretvanskoj skeli bila je od višestrukog značaja 
za Gabelu i njene stanovnike. Svaki zastoj u tom poslu direktno je ugrožavao 
državne prihode, pa samim tim i plaće 370 osmanskih neretvanskih vojnika 
(nefera). Imamo takvu situaciju i u prvoj polovini XVII stoljeća kada se 
gabelske age Dubrovčanima obraćaju jednom prijetećom predstavkom u kojoj 
pored ostalog stoji: Ako se za ovo izgovarate i nećete so poslati, mi ćemo otići 
u Carigrad i zatražiti da nam se odrede plate od drugih carskih prihoda i tražit 
ćemo još da se so doprema sa druge strane. (Handžić 1961: 126) Svačije interese 
očito nije bilo lako uskladiti i zadovoljiti.   

*

Kao što je već naznačeno, osmansko-mletački sukobi tokom XVII stoljeća 
bili su više nego pogubni za društveni i privredni razvoj Gabele. Za tu kasabu 
s važnom trgovačkom skelom fatalan je bio Morejski rat (1684-1699) tokom 
kojeg zadarski providuri bitno proširuju svoj do tada skromni dalmatinski 
posjed.22 Konačno, stekli su se tada uslovi i za njihov efektniji prodor u dolinu 
Neretve.23 U junu mjesecu 1694. godine providur Daniel  Dolfin (1692-1696) 
započinje vojni pohod sa ciljem osvajanja gabelske tvrđave (Čitluk). Pokrenute 

21	 DAD, AT A8/94a, 12/20. juna 1620. godine.     
22	 Morejski rat je dio većeg ratnog sukoba koji je poznat kao Bečki rat. Mletačka republika 

je u taj rat ušla u proljeće 1684. godine na inicijativu pape Inocenta XI, pristupajući široj 
antiosmanskoj koaliciji (Habsburška monarhija, Poljska, kasnije i Rusija). Morejski rat 
vođen je od Dalmacije do Egejskog mora, a ključne bitke odigrale su se na poluotoku 
Peloponezu (Moreji). Više o tome: Cozzi, Knapton, Scarabello 2007: 170-182.

23	 Početkom maja 1694. godine providur Dolfino javljao je u Veneciju da Morlaci u mletačkoj 
službi u pljačkaškim pohodima dopiru i do okolice Mostara. Pri tim pohodima, kako piše 
providur, 800 kršćanskih porodica pokrenuto je iz svog zavičaja i preseljeno na mletačku 
teritoriju. Državni arhiv u Zadru (DAZd), Rukopis broj 76, Sv. VI, 607.   

su bile brojne pomorske i kopnene snage (oko 16.000 vojnika), podržane, 
naravno, morlačkim četama.24 Providur se 13. juna iskrcao jednu milju južno od 
Gabele. Glavnu komandu povjerio je generalu Vimesu, konjicom je rukovodio 
oficir Capello, dok je Morlake predvodio pukovnik Canagetti.25 Opsada Gabele 
započela je nakon što su Mlečani ovladali obližnjim mostovima (u Strugama) 
i osmanskim položajima (na Tersani). Nakon toga, 16. juna zauzeta je i sama 
kasaba, gdje su raspoređeni dopremljeni topovi. Njihovo dejstvo prema desnoj 
obali Neretve i tvrđavi započelo je već narednog dana. Opkoljenim gabelskim 
braniteljima nadu je kratkotrajno ulijevalo 50 osmanskih konjanika i veći broj 
pješaka iznenada pristiglih u pomoć. Zatekavši porušene mostove, oni su se 
pokušali probiti malim barkama, ali su pod pritiskom Morlaka bili prisiljeni 
na povlačenje. Nakon toga, gabelska drama faktički je bila završena. Uslijedila 
je brzo utanačena predaja (18. juna) kojom je, kako stoji u jednom crkvenom 
izvještaju, za 500 Turaka iz tvrđave garantirano spašavanje života i siguran 
odlazak. Svi gabelski kršćani su ostali, kao i poneki Turčin voljan da promijeni 
vjeru. U tvrđavi su Mlečani zatekli 18 različitih topova sa dosta municije. 26  

Već 3. jula vijest o osvajanju Gabele stigla je i u Veneciju. Providur 
Dolfin dobio je sve pohvale jer je, kako se navodi, taj veliki vojni uspjeh ostvario 
izgubivši samo jednog čovjeka.27  Postoje indicije da je mletačko osvajanje Gabale 
bitno olakšano  izdajom  koju su počinili tamošnji dizdar i nekoliko aga. Oni 
su tvrđavu (Čitluk) predali neprijatelju ne pružajući duži otpor, i to samo jedan 
dan prije nego je stigla pomoć bosanskog valije Mehmed-paše Korče.28 U svakom 
slučaju, u odmakloj fazi Morejskog rata ostvarile su se slutnje stanovnika Gabele 
koji su u prethodnim ratnim godinama brojnim peticijama (mahzarima) 
upućenim u Istanbul ukazivali na opasnost koja im prijeti sa obližnje mletačke 
teritorije. Osvajanje Gabele i ušća Neretve Veneciji je priznato Karlovačkim 

24	 Morlaci (Crni Vlasi), naziv za stanovništvo u zaleđu istočne obale Jadranskog mora. U 
bizantskim izvorima Maurovlahos su pastiri, potomci balkanskih starosjedilaca. I u XVI 
stoljeću to je također naziv za stočare koji se kreću od zimišta ka ljetištu na planini i 
natrag. U mletačkim spisima XVII i XVIII stoljeća Morlacima se nazivaju svi prebjezi ili 
doseljenici (katolici i pravoslavci) sa osmanske teritorije koji su se naselili u dalmatinskom 
zaleđu, naročito Ravnim kotarima. Tako se i u novije vrijeme brđani u zaleđu dalmatinskih 
gradova nazivaju zajedničkim imenom Vlasima (Vlajima). Talijanski putopisac A. Fortis u 
djelu Put po Dalmaciji (1774.) ukazao je na porijeklo i običaje Morlaka. Vidi: Enciklopedija-
Opća i nacionalna 2007: 91.

25	 DAZd, Rukopis broj 76, Sv. VI, 609-610. 
26	 DAZd, R. 76, Sv. VI, 610-611; Stanojević 1962: 104;  Taslidža 2017: 127-129. 
27	 DAZd, R. 76, Sv. VI, 619. 
28	 Orijentalni institut u Sarajevu, Inv. br. 95 a, 121, 85/2, 1105/1694, 197. 

mirovnim ugovorom iz 1699. godine kojim je zvanično i okončan Morejski 
rat.29 Novouspostavljena osmansko-mletačka granica u dalmatinskom zaleđu 
jasno se iščitava iz popisa (deftera) sprovedenog 1701. godine. U njemu se u 
Hercegovačkom sandžaku, u sklopu kadiluka Blagaj, navodi i nahija Gabela 
kojoj su tada pripadala sela: Struge, Cernić, Dolac, Gorica, Krivača, Čeljevo, 
Višići, Prebilovci, Tasovčići, Loznica, Milinci, Gnjilište, Svitava. (Hafizović 
2016: 243-253)

Prilika za povrat Gabele Osmanlijama se ukazala za vrijeme novog rata 
protiv Mlečana vođenog od 1714. do 1718. godine. U znatnoj mjeri izmijenjen 
je tada bio odnos snaga na hercegovačkom ratištu, pa i u donjoj Neretvi. U 
martu mjesecu ratne 1716. godine dalmatinski providur Angelo Emo (1714-
1717) naredio je napuštanje Gabele i njene tvrđave. Prije samog povlačenja, 
Mlečani su minirali sve što bi u kasnijem periodu moglo koristiti Osmanlijama. 
Porušeni su tada tvrđava, okolna vojna utvrđenja, ali i kompletna osmanska 
kulturna baština  stvarana u prethodna dva stoljeća. Po svemu sudeći, mletački 
je uzmak uzrokovan strahom od jakih osmanskih snaga u okruženju. (Pelidija 
1989: 179,  Zelenika 2004) Napuštenu i devastiranu Gabelu  preuzeli su 
hercegovački sandžakbeg, alajbeg i trebinjski kapetan sa svojim snagama. Vrlo 
brzo načinjen je i odobren predračun za obnovu gabelske tvrđave u iznosu od 
preko 20.000 groša. Za realizaciju tog projekta zadužen je bio aktuelni bosanski 
valija. Međutim, koncem avgusta iste godine odluka o ponovnoj obnovi 
gabelske tvrđave je promijenjena. Presudilo je mišljenje bivšeg valije Ahmeda 
i više autoriteta iz cijelog ejaleta po kojem će planirani građevinski radovi, a 
kasnije i troškovi oko izdržavanja posade, iziskivati puno više novca nego što 
će Gabela sa vojnog aspekta značiti za odbranu Bosne. Stoga je sugerirano, a 
ubrzo iz Istanbula i naređeno, obustavljanje započetih radova i potpuno rušenje 
gabelske tvrđave. (Pelidija 1989: 202)  Procjena bosanskih prvaka pokazala se 
apsolutno tačnom, jer je u narednom periodu uslijedilo političko, ekonomsko i 
vojno slabljenje Mletačke republike. Zapravo, strateški značaj Gabele ubuduće 
je preuzeo obližnji Počitelj. Historija  Gabele pod sultanovom vlašću faktički 
već je bila završena.  Ništa se naročito nije promijenilo ni do konca osmanske 
epohe. 

29	 Nova osmanska granica prema mletačkoj Dalmaciji odredbama Karlovačkog ugovora 
iz 1699. godine pružala se sa tromeđe na Bijelom Brdu kod Knina prema Vrlici, a zatim 
prema Sinju, Zadvarju, Vrgorcu i Gabeli. Sva ta mjesta, do početka Morejskog rata u sastavu 
Bosanskog ejaleta, spomenutim ugovorom pripala su Mletačkoj republici. O tome: Taslidža 
2017: 168-169.

*

Gabela je već u srednjem vijeku imala tendenciju razvoja u pravi 
grad. Stoga se može  postaviti pitanje da li su Osmanlije uspjele iskoristili 
sve potencijale tog privrednog, prije svega, trgovačkog središta. Činjenica 
je da je Gabela XVI  stoljeća urbanizirana, da postaje  grad (kasaba), vojno 
i sudsko-administrativno središte. Zadržala je ulogu značajne pijace i tržišta 
soli sa favoriziranim položajem Dubrovčana. Njima su se kao ozbiljni poslovni 
konkurenti nametali uporni Mlečani. Naravno, značajnu korist od prodaje soli 
na neretvanskoj skeli imala je i osmanska državna blagajna. Limitirajući faktor 
razvoja u donjem toku Neretve bili su nerijetki napadi senjskih i drugih uskoka. 
Nesigurnost življenja i poslovanja na tom prostoru dodatno se pojačavala  
tokom dugih ratova XVII stoljeća. Uz sve to, treba dodati i nezdravu okolinu 
Gabele koja je u tretiranom razdoblju bila pogodna za širenje često fatalne 
neretvanske malarije. U takvim okolnostima došla je mletačka vojna opsada 
i pad osmanske Gabele (1694) praćen potpunom destrukcijom i stradanjem 
lokalnog muslimanskog stanovništva.        

THE RISE AND FALL OF THE OTTOMAN GABELA

SUMMARY 
The paper discusses the position and development of Gabela on the 

Neretva under Ottoman rule. This is the period during which Gabela, as part 
of the Herzegovinian Sandzak, acquires the status of a town (kasaba), the 
center of the kadiluk and a military center with an established captaincy. The 
continuity of this place with the medieval Drijeva is pointed out. The focus is 
on economic life, primarily the importance of the Neretva ferry. The general 
importance of the salt trade, which was dominated by the people of Dubrovnik, 
was emphasized. The business conditions in Gabela, which was gravitated to 
by businessmen from the wider hinterland, are being monitored. A review is 
also given of the Venetian conquest of the Gabel fortress (Čitluk) achieved in 
June 1694 during the Moravian War (1684-1699).

Keywords: Drijeva, Gabela, Ottomans, trade, scaffolding, salt, emin, 
Dubrovnik, Venetians, providur, Morean War

